
 

 

Yfirlit frjómælinga í Garðabæ sumarið 2012 
 

Frjómælingar hófust öðru sinni á þaki húss Náttúrufræðistofnunar Íslands í Urriðaholti í Garðabæ 17. 
apríl. Þeim lauk 30. september og höfðu þá staðið yfir í 167 daga. 

Heildarfjöldi frjókorna varð 2284 frjó í rúmmetra lofts; 504 birkifrjó, 957 grasfrjó, 116 súrufrjó og 64 
asparfrjó. Frjókorn ýmissa tegunda sem ýmist valda ekki ofnæmi eða lítið mælist af voru 643. Þar er 
um að ræða 27 frjó- og gróhópa (sjá töflu). Tveir hópar, furuættin (frjó af bæði greni- og 
furutegundum) og lyngfrjó reyndust vera með yfir 5% frjókorna. Staraætt var með yfir 2% en flestir 
hópanna voru með enn lægra hlutfall eða um og undir 1%. 

Tafla. Frjó- og grógerðir í Garðabæ sumarið 2012, raðað eftir fjölda. 

Víðifrjó voru komin í loftið 
þegar mælingar hófust. Lyngfrjó 
skiluðu sér vel í frjógildruna 
enda stutt í berjalöndin, þau 
mældust flesta daga frá 19. apríl 
til 21. maí.  

Eitt asparfrjó mældist í apríl en 
flestöll voru á ferðinni í maí. 
Tímabilið reyndist ekki samfellt 
frekar en vorið 2011. Frjótalan 
varð hæst 27 þann 13. maí og 
samtals urðu asparfrjóin 64. 

Fyrstu birkifrjóin mældust 14. 
maí, þau voru síðan nokkuð 
samfellt í lofti frá 21. maí til 19. 
júní eða í 30 daga. Frjótalan fór 
hæst í 82 þann 4. júní. Sé stuðst 
við þrengstu skilgreiningu á 
frjótíma telst tímabil birkifrjóa 
hafa staðið yfir í 16 daga, frá 23. 
maí til 7. júní. Heildarfjöldi 
reyndist 504. 

Fyrstu grasfrjóin mældust 30. 
maí. Þau mældust nokkuð sam-
fellt frá 13. júní til 31. ágúst en 
stopult eftir það. Grastímabilið 
telst því hafa staðið yfir í 80 daga 
þegar horft er til þess hvenær 
grasfrjó voru samfellt í lofti. Hins 
vegar, þegar þrengsta skilgrein-
ing á frjótíma er notuð, verður 
tímabilið 51 dagur, eða frá 27. 
júní til 18. ágúst. Frjótölur grasa í 
Urriðaholti urðu aldrei mjög 

háar, fóru hæst í 78 þann 27. júlí. Mest var um grasfrjó í júlí, 503, í ágúst urðu þau 370 en í júní 
reyndust þau 73 og aðeins 8 í september, 3 mældust í maí. Heildarfjöldi grasfrjóa varð 957. 

Eitt súrufrjó mældist 26. maí en frá 15. júní til 28. júlí mældust þau nær samfellt. Frjótalan fór hæst í 8 
þann 29. júní. Heildarfjöldi súrufrjóa varð 116. 

Frjó- eða grógerð Latneskt heiti 
Fjöldi frjókorna 

Gras Poaceae 957 
Birki Betula 504 
Fura / greni Pinaceae 139 
Lyng Ericales 121 
Túnsúra o.fl. Rumex 116 
Ösp Populus 64 
Stör Carex 59 
Netla Urtica 43 
Beitilyng Calluna 36 
Víðir Salix 30 
Rósaætt Rosacaeae 23 
Elfting Equisetum 22 
Maðra Galium 21 
Kattartunga o.fl. Plantago 17 
Belgjurtir Leguminosae 14 
Brjóstagras Thalictrum 10 
Einir Juniperus 9 
Sveipjurtaætt Umbelliferae 9 
Barnamosi Sphagnum 8 
Sefætt Juncaceae 8 
Burknar Filicales 7 
Mjaðjurt Filipendula 4 
Elri (ölur) Alnus 3 
Fífill Compositae Cichorideae 3 
Yllir Sambucus 3 
Körfublóm, tungukrýnd Aster 2 
Sóley Ranunculus 2 
Baldursbrá o.fl. Compositae Achillea 1 
Jafni Lycopodium 1 
Mari Myriophyllum 1 
Varablómaætt Labiatae 1 
Óþekkt / ógreind incognito 45 

Frjókorn voru í lofti nær hvern dag frá 19. apríl til 2. september. Það mesta sem mældist á einum 
sólarhring voru 120 frjókorn þann 4. júní en þá náðu birkifrjó hámarki. Í apríl voru tveir 
frjókornalausir dagar og þrír í maí; júlí og ágúst höfðu hvor um sig einn slíkan dag en í september voru 
þeir 17. Að meðaltali fóru tæplega 16 frjókorn um rúmmetra lofts hvern sólarhring sem mælt var. Mest 
var um frjókorn í júní, 704, þegar birkið og furan blómstruðu, í júlí mældust 668 frjókorn, 475 í ágúst 
en í maí voru þau 381. Í september voru 27 frjókorn á ferðinni og litlu fleiri þessa 14 daga sem mælt 
var í apríl eða 29.  

Á skífuritinu hér fyrir ofan má sjá hver innbyrðis hlutur fimm helstu frjóhópa í Urriðaholtinu er og á 
súluritinu er fjöldi frjókorna í hverjum hóp borinn saman við sumarið 2011. Hlutföll birkifrjóa og 
grasfrjóa hefur snúist við milli ára. Í ár er birkið með tæpan fjórðung en í fyrra var hlutdeild birkifrjóa 
um 40% af heildarfjölda frjókorna sumarsins. Grasfrjó, sem reyndust heldur fleiri í ár en í fyrra, eru nú 
með um 42% heildarfjöldans en voru með fjórðung í fyrra. Hlutdeild súrufrjóa, 5%, er sú sama milli 
ára en asparfrjóum fjölgar og eru nú með 3% heildarfjöldans. Hlutur allra annarra frjógerða og gróa er 
heldur lægri í ár eða 28% í stað 32% í fyrra. Heildarfjöldi frjókorna í Urriðaholti í sumar reyndist 
ríflega helmingur þess sem mældist 2011. Í fyrra voru frjókornin rétt um 4000 en í ár tæplega 2300. 

Munurinn á fjölda frjókorna sem berst annars vegar í frjógildruna í Urriðaholti og hins vegar í þá sem 
er staðsett við Bústaðaveg í Reykjavík er meiri í ár en í fyrra. Í fyrra mældust um tvöfalt fleiri frjókorn 
í Reykjavík en í ár er munurinn 2,7 faldur. Ástæðan fyrir muninum milli mælistaðanna, sem eru í um 6 
km fjarlægð frá hvor öðrum, er vafalaust margþætt. Fyrst má telja staðsetningu mælitækis, annars 
vegar í tveggja metra hæð í vel grónu, gömlu túni við Bústaðaveg en hins vegar uppi á þaki í um 8 
metra hæð yfir steinsteypu og malbikuðum bílastæðum í Urriðaholti. Lega mælistöðvanna í landinu 
hefur líka áhrif en það vorar seinna í efri byggðum en nær ströndinni. Þannig liggur Urriðaholt bæði 
heldur hærra og lengra inni í landinu en Bústaðavegur. Gróðurinn er einnig töluvert ólíkur. Í nágrenni 
mælistöðvarinnar í Reykjavík eru gamlir, vel grónir garðar og tún en í Garðabæ eru holt gróin 
lúpínubreiðum, hraun vaxið birki- og víðikjarri og svo nýlegar sáningar grasfræs í fyrrum 
byggingasvæði Urriðaholts. Þá gæti verið heldur úrkomusamara í Urriðaholti en við Bústaðaveg en 
erfitt er að fullyrða nokkuð um það því enginn úrkomumælir er í Urriðaholti. Næsta 
veðurathuganastöð er úti við ströndina í Straumsvík. 

Í sumar var bryddað upp á þeirri nýjung í samstarfi við upplýsingadeild NÍ að birta frjótölur úr 
Urriðaholti daglega virka daga á upphafssíðu vefs NÍ. Hægt var að gerast áskrifandi gegnum RSS 
árvekni að töflu með frjótölum frjóhópanna þriggja: birkis, grasa og súru, sem þekktar eru fyrir að geta 
valdið ofnæmi. Auk þess sem frjótala asparfrjóa kom líka fram en öspin er fyrri til að blómgast og 
dreifa frjókornum en birkið og því góð aðvörun fyrir þá sem haldnir er birkifrjónæmi og þurfa að hefja 
lyfjainntöku í tæka tíð á vorin. 

Í október 2012 

Margrét Hallsdóttir 


